
Escribir as vacacións, escribir algunhas lecturas estivais 
Finaliza o curso escolar, remata o tempo das obrigas curriculares. Chegan as merecidas 
e ansiadas vacacións!, un bo momento para gozar das lecturas sen preocupación; unha 
época para ler en liberdade. Se xa tes seleccionadas as túas lecturas, adiante! Se andas 
a busca delas, dende a biblioteca ofertámosche esta pequena guía, escolle nela, tes múl-
tiples opcións, procura a máis acaída e acubilla baixo a antuca dun bo e satisfactorio li-
bro. Mais no só escribimos sobre libros e lecturas, escribimos tamén o descanso, por 
tanto: para tod@s (lector@s e non lector@s) que teñades un inesquecíbel ocio para ini-
ciar o vindeiro curso repletos de enerxía e optimismo! Boas lecturas e bo verán! 

AMEIXEIRAS, Xoanqui, Receitas para encher o peito, Galaxia, Vigo, 2023, 176 
pp. 
Unha proposta moi acaída para os amantes da gastronomía. Dende a xiba con fa-
bas e o bisté A Marola pasando por un saboroso potaxe de rabo de porco con na-
bizas ou polas excelentes ovas de pescada ou polbo; o mar e o agro do país desfi-
lan polas páxinas destas receitas que enchen o peito, pero tamén o ollo. Un enco-
mio da materia prima “made in Galicia” e da cociña tradicional que sabe aproveitar. 

 

ANCHORENA, Fabiola, Esperando o amencer, Kalandraka, Pontevedra, 2022, 40 pp. 
Unha emotiva, poética e visual chamada de atención diante da explotación 
e destrución que a Amazonía sofre dende hai décadas. Un álbum que 
tamén nos invita a reflexionar sobre os incendios forestais, cada vez máis 
habituais por mor do abandono dos nosos bosques e o cambio climático. 
A fauna da Amazonía non recoñece o seu hábitat (un hábitat escuro porque 
o sol, a lúa ou a choiva desapareceron e todo é negrura) e comeza unha 
viaxe para descubrir o motivo desa permanente tebra. 
 

AA. VV., Alguén nos lembrará. Antoloxía de relatos LGTBIQA+ (coordinador: Nee Barros), Xe-
rais, Vigo, 2023, 168 pp. 

A poeta Safo escribiu: “alguén nos lembrará”, expresión que serve de título a esta 
escolma de quince relatos (de Adrián Gómez Ramos, Alfredo Marques, Ángel Calo, 
Aranxa Vicens, Branca Trigo Cabaleiro, Cinthia E. Romero, Malva F. R., Mario 
Elías, Nee Barros, Noé Alamino, Nuria Vilán Prado, Pablo Rodríguez, Sara Faro, 
Sica Romero e Xanhe Redondo García) arredor da disidencia de sexo e xénero. 
Durante séculos moitas historias permaneceron silenciadas, non foron permitidas 
ou se ignoraron á mantenta. Hoxe poden visibilizarse para proclamar con orgullo 
unha realidade diversa. 
 

AA. VV., O libro do fútbol, Galaxia, Vigo, 2023, 166 pp. 
Mercedes Corbillón, Pedro Feijoo, Elena Gallego, Cristina Pato, Xosé A. Perozo ou 
Rexina Vega son algúns dos once escritores desta escolma que da voz a emoción 
e paixón polo fútbol. Coma se dun equipo de fútbol se tratase, "fíxose unha aliña-
ción de once 'xogadores' que dan o mellor deles neste orixinal partido literario". 

BABARRO FERNÁNDEZ, Brais, Hoshi. A voz da pedra fósil, Galaxia, Vigo, 2022, 170 pp. 
Novela que narra o proceso de superación de Dai, un rapaz nipón que, tras levar meses 
sen saír do seu cuarto, comeza a ser consciente de que ten un problema. 
O rapaz recibe a chamada dun nonaxenario, que afirma estar nun illote a 
escasas millas da cidade. O home preséntase como un militar que, tras 
loitar na Segunda Guerra Mundial, non acepta a rendición do Xapón, e 
continúa, dende 1945, en Hoshi, a pequena illa fronte a urbe onde vive 
Dai. Isozaki, quen di ser un vello loitador estancado no medio do nada, pe-
diralle ao rapaz que complete por el tres misións. Ao facelas, o noso prota-
gonista deberá loitar contra si mesmo, confrontando o que o atormenta. 
Todos os personaxes cos que se irá atopando, axudarano a descubrir que 

todos temos os mesmos problemas e que sempre hai un-
ha oportunidade de superación. 
 
BAÑOS DE COS, J. L., Lume, Galaxia, Vigo, 2023, 72 pp. 
Mesturando relato e drama A verdadeira protagonista de Lume é a violen-
cia, tan presente na nosa sociedade, con múltiples formas (homofobia, 
violencia de xénero...) e, en moitos casos, agochada tralo anonimato da 
masa grupal. Ademais do personaxe de Roi, responsable dun horrible cri-
me, tamén teñen cabida as voces dos seus achegados, que amosan os 
feitos e as súas consecuencias desde diversos puntos de vista. Lume é 
unha invitación a preguntarnos de onde procede a violencia. 
 

BRAÑA, David e PARDO, Pablo, A batalla de Rande, Galaxia, Vigo, 
2023, 68 pp. 
Versión en banda deseñada do episodio bélico naval máis importante 
acaecido na ría viguesa. Amais dos escenarios históricos, tamén se inclú-
en lugares reconocibles como As Avenidas coa escultura a Julio Verne 
(novelista que recolle o episodio da batalla en 20.000 leguas baixo dos 
mares), obra de José Molares ou o centro de interpretación Meirande. A 
trama narra así mesmo a sorte de dous irmáns que viven na vila. 

 
CABALLERO, Félix, O tesouro do casqueiriño, 
(ilustracións de Evaristo Pereira), Galaxia, Vigo, 2023, 96 pp. 
A acción desta obra sitúase en Palmeira (Ribeira) e os seus arredores. Un 
grupo de rapaces, na busca dun tesouro agochado polos mouros hai moi-
tísimo tempo no Casqueiriño, un penedo fronte á praia do Baluarte, des-
cubrirán a historia e a paisaxe da zona e, tamén, o valor da amizade. Na 
súa procura son guiados por un vello libro que un dos rapaces atopa na 
casa dos seus avós, trátase de O Ciprianillo, da súa man explorarán luga-
res como a Congostra da Carballa, a Pedra das Cabras e os seus petró-
glifos, a Pedra da Ra ou o Castro da Cidade. 
 

CALVEIRO, Marcos, Curros & Holmes no misterio d´o Kapital, Galaxia, 
Vigo, 2022, 122 pp. 
Marx escribe, na biblioteca do British Museum, a segunda parte de O 
kapital, cando lle rouban parte do manuscrito. Un noviño e espelido 
Sherlock Holmes, acompañado do poeta Curros Enríquez, acabado de 
chegar ao Reino Unido (tras fuxir de Galicia), onde esperaba atopar un 
mundo novo de progreso e cultura, empregarán todas as súas habelen-
cias para resolver este misterio que os levara, nunha apaixonante aven-
tura, polas perigosas e misteriosas rúas do Londres vitoriano. 

CARRAMAL (CON X), Ánxel, O caderno de Rama, Xerais, Vigo, 2023, 72 pp. 
Debido á guerra que asola a cidade, un rapaz queda orfo. Cando é trasladado 
ao orfanato, descobre que as únicas pertenzas que lle quedan (un caderno e 
uns lapis que lle regalara a súa nai), teñen poderes máxicos: todo o que debuxa 
vólvese realidade. Co poder da imaxinación e a axuda dos novos amigos que 
crea, tentará fuxir do orfanato e atravesar a cidade para volver á súa casa. Pero 
os temibles Homes Máscara, os soldados que están invadindo a cidade, non llo 
porán nada doado... 
 
CASALDERREY, Fina, A muller xabaril, Xerais, Vigo, 2023, 320 pp. 

Unha historia amarga e dolorosa, intrigante e conmovedora, 
que lexitima a memoria e afonda nas miserias humanas e nos segredos familia-
res enmarcados nas turbulencias políticas da primeira metade do século XX. 
Ficción inspirada na vida da pontevedresa Adelina Franco a través dun narrador, 
que responde ao nome de Ramiro. A propia autora dinos: «É un personaxe que 
descubre o verdadeiro segredo de O Jabalí —alcume co que coñecían a Adelina 
Franco en Xeve—, de porque esa muller acabou así e impactao ata a parálise 
(...). Durante toda a novela, el vai descubrindo as razóns, pero que non se 
coñecen de todo, incluso, podes pensar que son outras». A novela «xoga co 
lector dándolle unhas pistas que poden ser falsas ata descubrir, por fin, ao final, 
este segredo que tanto o impacta e non sabe que facer, se continuar co segredo 

ou non» 
 
CASTRO PAREDES, Fernando, Miss Antropía, Galaxia, Vigo, 2023, 272 pp. 
Noe está anoxada co mundo. Non encaixa. Todo se esboroou tras a morte do 
pai, séntese atrapada e sen horizontes. Odia a súa nai e canto a rodea. A súa 
furia interior desemboca na creación dun perfil falso nas redes sociais: “Miss An-
tropía”, no que inventa a vida dunha rapaza que está morrendo de cancro. A nai 
de Noe decide mudarse. Un cambio radical. Pero a vida da rapaza non cambia. 
De pronto, na nova casa, os soños de Noe comezan a poboarse de persoas ás 
que non coñece, de mortos, de situacións violentas que non acaba de entender. 
Noe emprenderá unha investigación para dilucidar se hai algo de real neses so-
ños ou se dunha vez por todas se volveu tola, como moitos lle din. Acabará des-
cubrindo algo terrible, que a cambiará para sempre e que facilitará que atope o 
seu lugar no mundo. 

 
CASTRO, Francisco, A historia de Sara, (ilustracións de Luz Beloso), Galaxia, 
Vigo, 2023, 112 pp. 
Un libro que nos interpela aos adultos, que nos interroga sobre como é posible 
que sucedan certas cousas terribles no seo das familias e dos fogares. A pre-
sentación dun tema complexo, dunha realidade que a infancia nunca debería 
padecer. Unha ollada dende a infancia á brutalidade dos adultos, ao inferno no 
que, en moitas ocasións, convertemos os fogares cando deberían ser un reman-
so de paz. 
Sara leva calada moitos anos. Sara non fala. Porque garda un segredo. Temos 
que ler o libro para entender que é o que a está a destruír por dentro… 
 

CASTRO, Raquel, Planeta Bugallo, (ilustracións de Blanca Millán), Galaxia, Vi-
go, 2022, 116 pp. 
Un divertido enfoque teatral sobre a situación da lingua galega, ambientado no 
Courel onde atopamos varios personaxes estrafalairos, entre eles dous extrate-
rrestres procedentes do chamado planeta Bugallo; eles falan galego e pensan 
que o galego é a lingua de todo o Universo. Procuran falantes de galego en Gali-
cia… mais cústalles atopalos. Ademais da reivindicación da diversidade (cultural, 
lingüística...) nesta obra non faltan o humor e as referencias ao ecoloxismo ou á 
defensa da terra. 

CEQUELIÑOS, César e CAMPOS, Jorge, Historia visual do RC Celta 1023-
2023, Aira, Allariz, 2023, 56 pp. 
O RC Celta cumpre cen anos. Cen anos de goles, de bagoas, de sorrisos, de 
unión, de fútbol vigués. 
Un percorrido pola vida do club que refire, a través de orixinais ilustracións, fitos, 
acontecementos, xogadores, técnicos e personalidades que marcaron a traxecto-
ria celeste. 

 
EVAN, Alba de e DOMÍNGUEZ, Xabier, Segredos soterrados, 
(ilustracións de Eli García), Xerais, Vigo, 2023, 120 pp. 
Unha trepidante aventura que viaxa á II Guerra Mundial e descobre a presenza 
nazi en Galicia, os tesouros agochados no subsolo e as tramas de corrupción que 
manexan o mundo. 
O verán comeza prometedor no campamento que Anxela está a gozar en Muíños 
xunto con Sabela, Jorge e, por suposto, a gata Morriña. Mais, pronto, un misterio 
do pasado crúzase no camiño e dá paso a unha carreira contrarreloxo por descu-
brir a verdade e manterse a salvo. Que relación teñen unha mina abandonada, un 
avión dos Aliados e unha poderosa multinacional? 
 

FERREIRA FERVENZA, Montse, O ano das mazás, Xerais, Vigo, 2023, 256 pp. 
Nos duros tempos da posguerra os rapaces rabuñaban no lixo das casas ricas 
para apañar as mondas das patacas, que logo fervían e comían con ansia. Agora, 
nin iso, xa non hai mondas porque os ricos nos as tiran, gárdanas para cear cun 
chisco de aceite. Non é así en Vilaveiga -unha aldea morriñenta de montaña-, on-
de teñen mazás a rego cheo para dar alivio a bandullos de xente e animais: reine-
tas, mazás de sidra, riscadas, con becho, sen becho, amarelas, verdes e ata gol-
den, que non son autóctonas, pero Andrés "o Parviño" rilla nelas con pracer. Che-
gado un momento, na aldea comezan a suceder unha serie de acontecementos 
que fan espernexar até a mesma terra: Henrique "o do estraperlo" trae consigo unha escolma de 
libros, unha familia de herexes protestantes alugan a casa grande, e Adelaida, unha neniña con 
anemia, aprende a ler... 

 
FLORIANO, Mª José e DELICADO, Federico, Terra de ninguén, Kalan-
draka, Pontevedra, 2022, 40 pp. 
A Cañada Real é o escenario deste impactante álbum que converte en 
literatura a dura realidade de milleiros de persoas a través da mirada 
sinxela e creativa da infancia. Unha obra comprometida cos excluídos da 
sociedade, que lles dá voz ás nenas e aos nenos que viven nesas con-
tornas, e que achega visibilidade a unha problemática enquistada dende 
hai anos, entre o desmantelamento parcial das construcións e o realoxa-
mento das familias. Destacable a dimensión metafórica que os protago-
nistas lle dan á súa vida cotiá xogando a oficios circenses en condicións 

de risco e perigosidade, e facendo extensible ese carácter lúdico ao ámbito dos adultos, que trans-
corre entre a supervivencia dos máis vulnerables e as actividades delituosas. E a pesar da falta de 
recursos, son nenas e nenos con resiliencia e esperanza, que utilizan o pouco que teñen para 
desenvolver a súa imaxinación, que proxectan os seus soños, emocións, dúbidas e ilusións. 
 
GARCÍA MAÑÁ, Luís Manuel, In articulo mortis, Galaxia, Vigo, 2023, 160 pp. 
Despois da morte de Manuel Blanco Romasanta na prisión, o capelán que o 
atendeu in articulo mortis, decide colgar a sotana encabuxado por distintas ra-
zóns. Pasados os anos, transformado en xuíz, é destinado á Audiencia de Ou-
rense, onde se atopa coa historia de M. B. R. e decide estudar o proceso e de-
terminar a razón pola que o reo manifestaba converterse en lobo para cometer 
as mortes. Nese tempo mestúranse distintas vicisitudes, amoríos de vello con 
rapaza nova, pobre, viaxes e a aparición dunha vella curandeira que sabe moito 
de Romasanta. 

HUXLEY, Aldous, Un espléndido mundo novo, Faktoría K, Pontevedra, 
2021, 344 pp. 
Unha clásica distopía que caricaturiza o mundo contemporáneo de xeito 
cruel e brillante. 
Unha sociedade ideal onde todo está planificado, onde non existe a violen-
cia e os humanos clasifícanse en castes. Un mundo saudable e avanzado 
tecnoloxicamente, do que están erradicadas a guerra e a pobreza e que go-
za dunha felicidade permanente mais do que tamén foron eliminadas reali-
dades como a familia, o amor, a diversidade cultural, a arte, a ciencia, a reli-
xión ou a filosofía. 

 
MALLORQUÍ, César, A lectora de mentes, (ilustracións 
de Sergio García), Rodeira, 2021, 168 pp. 
Olivia con catro años leu por vez primeira a mente da súa nai. Estaba mi-
rando para ela e decatouse de que non movía os beizos; no entanto, si es-
coitaba con claridade a voz da nai dentro da cabeza. A partir dese momen-
to, o poder de Olivia foi medrando aos poucos. Daquela, a cativa descubriu 
algo: a mente de cada persoa ten un «olor», ou un «sabor», ou un «son», 
ou un «tacto» distintos. Con todo, nunca topou nada tan horrible e nausea-
bundo como cando, algúns anos despois, captou a mente do monstro. 
 
 

MISA, Iria, Unha veciña de película, Xerais, Vigo, 2023, 192 pp. 
Un verán presuntamente aburrido para os xemelgos Elsie e Simón, muda 
de xeito inesperado cando chega unha nova inquilina á casa veciña. Entre 
os obxectos curiosos que Alice leva ao novo fogar, destaca un vello repro-
dutor de cine que axiña chama a atención dos irmáns. Grazas a el, e 
guiados pola veciña, os rapaces vivirán aventuras só imaxinables na gran 
pantalla. Será unha viaxe tan sorprendente que nin tan sequera a maxia 
do cine poderá explicar. 
 
NARLA, Francisco, Breo. O celta que desafiou a Roma, Aira, Allariz, 

2023, 463 pp. 
O seu pai iniciara o camiño, pero foi traizoado. El refuxiouse na costa, 
lonxe dos clans; só desexaba embarcar cara ás verdes illas do norte e se-
guir os pasos das antigas lendas. Pero o seu pobo agonizaba, escravizado 
na maior mina de ouro da todopoderosa Roma. Unha bruxa da Orde foino 
buscar. Unha moza destinada a liderar aos homes creuno posible. E, entre 
os luxos de Roma, afogado entre os seus excesos, Nerón clamou vinganza 
e berrou pola conquista absoluta. Nunca antes se xuntara tal número de 
lexións. A consigna era matar a calquera capaz de soster unha arma. E foi 
entón cando a liñaxe e a herdanza obrigárono a loitar. Só había unha saí-
da: terminar o que o seu pai comezara. Rebelarse. Xuntos plantarían cara 

ao imperio máis poderoso de todos os tempos. Uníronse os clans. E, ao fin, Breo desafiou a 
Roma. 
 
PENA, Héctor, A pioneira, Xerais, Vigo, 2023, 216 pp. 
Por gustarlle xogar ao fútbol, chaman a Ester "marimacho"e "muller hom-
bruna". Talvez tamén porque o seu corazón non latexa ao ritmo que dita a 
sociedade. Quizais sexa moito pedir para A Coruña de hai un século. 
Loitar contra todo e contra todos para facer realidade os seus soños é a 
súa razón de ser. Pero a Guerra Civil e a represión do fascismo poden ser 
un muro demasiado alto. Ou non. Porque a "roja acérrima" que vían as 
autoridades convértese nunha pioneira e un exemplo para moitas mulle-
res. Empacadoras, atadoras, pescantinas e proletarias da industria pes-
queira que se botaron ás rúas para opoñerse ao novo Réxime do 18 de 
xullo. Un camiño de sororidade tecido a través dunha rede de protección 
fronte aos bechos, o frío, a fame e os inimigos da liberdade. 

QUIROGA, Xabier, Coa man esquerda, Xerais, Vigo, 2023, 198 pp. 
En Lisboa, un escritor retirado recibe un sobre que contén unha nota e un car-
tafol cheo de follas manuscritas. Nelas, un vello moribundo que estaba nunha 
residencia de anciáns asolada pola pandemia conta os desacougantes suce-
sos que viviu sendo neno na súa casa afastada da aldea e que o marcaron 
para sempre. Esa especie de confesión ou legado do vello servirá para, ade-
mais de liberarse dun pesado lastre, descubrir un segredo que o escritor non 
sabía de si mesmo. O lector verase introducido de forma inevitable na atmos-
fera abafante dun lugar inhóspito e a mercé das mesmas relacións que envol-
ven o personaxe do neno. Unha historia dura e tenra á vez, e finalmente esta-
rrecedora, que nos achega á eterna vileza do ser humano. 
 

RODRÍGUEZ SUÁREZ, Mónica, Rei, (ilustracións de Ángel Trigo), Rodei-
ra, 2022, 168 pp. 
Nun cru inverno, nunha cidade do norte, un neno escapa da casa debido ao 
maltrato do seu padrasto. Atopa acubillo debaixo dun tubo, preto das vías 
do tren e do descampado que conduce ao bosque. Ninguén parece ter dó 
del ata que uns ollos o miran con tenrura e autoridade. Eses ollos perten-
cen a unha cadela sen dono. O neno terá que aprender a sobrevivir cabo 
dela e da manda de cans que lidera. Aínda que a súa presenza non será 
aceptada de bo grado por todos eles. 
 
SARRIONANDÍA, Joseba, Unha volta ao mundo, (ilustracións de Ares), 
Kalandraka, Pontevedra, 2023, 160 pp. 

O periplo capitaneado en 1519 polo explorador portugués Fernão de Magal-
hães que finalizou en 1522 ao mando do vasco Juan Sebastián Elcano, tras 
completar a primeira circunnavegación da Terra presenta aspectos incómo-
dos que apenas se recollen nos libros de historia convencionais: os abusos e 
o autoritarismo a bordo das embarcacións, o sometemento das poboacións 
indíxenas, as diferenzas culturais, a desigualdade, a memoria histórica, o pa-
pel da Igrexa no reparto do mundo… 
O relato de Sarrionandía artéllase arredor da conversa entre unha nena e a 
súa avoa, unha profesora universitaria que, a petición da neta, lle conta a 
“historia verdadeira” fronte á ficción dos contos. Un diálogo tenro e intelixente 
que, ademais da audacia da neta e da visión crítica da avoa, presenta refle-
xións sobre filosofía, política, relixión ou ciencia -conceptos como física do 

tempo, nación, globalización, machismo...- sen renunciar ao humor, a ironía ou a discrepancia 
entre ambos os personaxes. 
 
SOUTO, Esteban, As ruínas de Lisboa, Aira, Allariz, 2022, 56 pp. 
Novela gráfica sobre o amor e o costume. Vítor e Anxo viaxan a Lisboa 
canda os seus amigos Elisa e Tom. A luz e a fascinación da cidade obrí-
gaos a mirar para si mesmos e para o seu amor sen a protección dos so-
breentendidos e a rutina. 

 
VEIGA TABOADA, Manuel, Perder as bestas, Xerais, 
Vigo, 2023, 128 pp. 
Nunha comarca fronteiriza os guerrilleiros comezan a 
reagruparse coa esperanza de que o final do nazismo 
sexa tamén o final da ditadura. O goberno organiza as chamadas contraparti-
das, formadas por gardas e exmilitares, que actúan baixo falsa bandeira coa 
finalidade de sementar o terror e desprestixiar os seus adversarios. Acompa-
ñamos a unha destas contrapartidas, co Capitán, o Sentado, o da cicatriz e o 
mozo, nunha razzia tensa e violenta, a través dunha terra feraz e húmida, na 
que o xuíz Núñez se presenta como o novo e caprichoso patrón. 


